
作者：陳叔寶　南陳

爲王寬與婦義安主書

本作品收錄於《六朝文絜》和《陳後主集》

　　管記陸瑜，奄然殂化，悲傷悼惜，此情何已！吾生平愛好，卿等所悉。自以學涉儒

雅，不逮古人，欽賢慕士，是情尤篤。梁室亂離，天下糜沸。書史殘缺，禮樂崩淪。晚

生後學，匪無牆面，卓爾出群，斯人而已。

　　吾識覽雖局，未曾以言議假人。至於片善小才，特用嗟賞；況復洪識奇士，此故忘

言之地。論其博綜子史，諳究儒墨，經耳無遺，觸目成誦。一褒一貶，一激一揚，語元

析理，披文摘句，未嘗不聞者心伏，聽者解頤。會意相得，自以爲布衣之賞。

　　吾監撫之暇，事隙之辰，頗用談笑娛情，琴樽間作。雅篇豔什，迭互鋒起。每清風

朗月，美景良辰，對群山之參差，望巨波之滉瀁。或玩新花，時觀落葉；既聽春鳥，又

聆秋雁。未嘗不促膝舉觴，連情發藻。且代琢磨，間以嘲謔。俱怡耳目，並留情致。自

謂百年爲速，朝露可傷；豈謂玉折蘭摧，遽從短運。爲悲爲恨，當復何言！

　　遺跡餘文，觸目增泫。絕弦投筆，恒有酸恨。以卿同志，聊復敘懷。涕之無從，言

不寫意。

此南北朝作品在全世界都属于公有领域，因为作者逝世已经超过100年，且作品于1931年

1月1日之前出版。

